
Efesios
Gyicy nu bzeed Baly lo dembecy

ni Crisht nu yuꞌ Éfeso

Baly zeed yu ñgyoozh lo dembecy Éfeso
1Ya̱ Baly, tub yununac aposht ni Jesucrisht, gun

ndeꞌ coz nu rlagy Ñgyoozh. Ya̱ zeeda ̱ gyicy ii lo de
rumbecy ni Ñgyoozh nu yuꞌ gyedz Éfeso, dembecy
nu ricy cup consuel lo Jesucrisht.

2 Ñgyoozh, Uz den, nu Shuaan den Jesucrisht
gyicy mi faboor nu nap gyicy num de ru, nunu
gyicy mi nu cheti ri añ ni der.

Ñgyoozh nap ricy num den nu nac Crisht
3Rlagy ñi nu gyabic den gyel mbecy ni Ñgyoozh,

biñ nu nac uz Shuaan den Jesucrisht, gun mi zeꞌ
nap ricy num den nu nac Crisht, gun rbic mi de lo
la coz gyibaa nu druu lo Espiriit Yon nim ni den.

4Gun nil nese anzir nu gzub gyiꞌ gyishlombecy,
Ñgyoozh pcuim de ub na nu cyiiñ dun mi nu nac
Crisht, gunorzeꞌpar lomgacnaambecynusac falt
ni. Nu nac nu rcam de ub na,

5 ndeꞌ nu bi ca lo cuen nu gyicy iꞌñ mi de ub na
nu nac Jesucrisht. Ni gyicy mi gun ndeꞌ coz nu yet
lagymi nunu coz nu rlagymi.

6 Par nu nac ndeꞌ, orzeꞌ gyabic den gyel mbecy
ni Ñgyoozh dub laa tiem, gun tonaꞌ la cyit ricy num
de ub na. Ndeꞌ tub faboor nu leew la ricy numden
nu nac Iꞌñmi nu dzi rcam.

7Nunac nuÑgyoozh tonaꞌ la rcamde ub na, ndeꞌ
nubicymi nupshu reñ Iꞌñmi Jesucrisht, gun orzeꞌ
gladenni de coz cyi. Orzeꞌbicy sulagymide cyi nu
bicy den.

8 Ñgyoozh rca zaꞌ lam de ub na. Briic mi shcab
ni den, nunu rlocyuub mi de ub na nu gyet lag na
cuen de coz nim.

9 Briic mi nu gad lagy den tub coz nu wangad
lagymbecy gulas. Coz zeꞌ, ndeꞌ riiñ nu bzaꞌ lomnu
nac Crisht. Ndeꞌ riiñ nu bloo ic ubmi.

10 Riiñ nu bloo ic mi zeꞌ, ndeꞌ bzaꞌ lom ñii tiem
niñ. Ndeꞌnu ricymi nu riib ic Crisht gazaꞌ dela coz
nu psaꞌ lagy mi. Tant de coz gyibaa, gal nu de coz
gyishlombecy ii riib ic mi ñii.

11Ñgyoozh nil nese anzir bi pcuim de ub na par
nu gyiyeeñ de gyel nap nimyaannunac Crisht gal
nu bloo ic ubmi, gun ndeꞌ coz nu rlagymi.

12 Orzeꞌ de ̱ ya ̱ nac de̱ de mbecy nu brish lo lo
Crisht loga. Orzeꞌgyicyde̱nugyedgyelmbecynim
nu nac nu dzi lily nam.

13Niꞌ ziꞌl de ru, ornu güeñ der de riidz nu rishli,
de riidz nap nu rnii lacmod gruumbañ den, orzeꞌ
bicy cup der consuel lo Crisht, nunu Ñgyoozh bicy
mi nu rabee nu nac der mbecy nim ornu briic mi
Espiriit Yon nim ni der, gal nu mniim nu segur la
gyicy mi.

14 Briic mi Espiriit Yon nim ni den par nu gabe
nu segur la gyiyeeñ gyel nap nim yaa den ornu
gyaꞌ lo nu gruu de ub na, mbecy nim, lo de coz cyi.
Orzeꞌ rlagy ñi nu gyabic den gyel mbecy nim nu
nac nu dzi lily nam.

Baly rgyiiñ yu lo Ñgyoozh nu cuic mi shcab ni de

yu nu ricy cup consuel lom
15 Ndeꞌ nu, como rad lagya̱ nu ricy cup der

consuel lo Shuaan den Jesuuz, nunu como dzi rca
der dembecy ni Ñgyoozh,

16ndeꞌ nu wacheca̱ nu drica̱ gras ni Ñgyoozh nu
nac de ru, nunu ryezaꞌ lagya̱ der lat nu rne̱e̱ du̱m.

17Ñgyoozhni Shuaan den Jesucrisht, mi zeꞌ tonaꞌ
la lily nam. Orzeꞌ ya ̱ rnishba̱a̱ lom nu gyicy mi
nu locyuub Espiriit Yon nim de ru nu gyet lag der
cuen de coz nim, nunu shaal mi shcab ni der, gun
orzeꞌ nap zir chuꞌ lo der mi.

18 Rdiña̱ lom nu shaal mi nañ shcab ni der, gun
orzeꞌ gad lagy der de coz nu rgyish lo der lo. De ru
mbecynumniim lo nu gac nim. Orzeꞌ gad lagy der
nu tonaꞌ la coz ily gyel nap nim nu zeeñmi yaa de
ru, mbecy nim.

19 Nunu gad lagy der nu bded ruꞌ gaꞌ la coz ily
gyicy nu Ñgyoozh de ub na, mbecy nu ricy cup
consuel lo Crisht. Gun coz ily nu ricy num de ub
na, ndeꞌ nañ gal nu na coz ily

20nu bicymi ornu bicymi nu byabañ Jesucrisht
despueesornugutmi, nunundeꞌnañgalnunacoz
nu bicy mi ornu bzuub mi Jesuuz par yaa beem
gyibaa.

21 Ñgyoozh bicy mi nu gya zir zum par dela
mbecy nu ricy coz ily, par dela mbecy nu riib ic,
par dela fushtiz, par dela patro ̱o̱. Gya zir zum par
delambecynuzu riiñ: tant gyishlombecy ii, gal nu
gyishlombecy nu yad par lo.

22 Ñgyoozh bicy mi nu riib ic Crisht dela coz,
nunu bduꞌmriiñ yaamnu chetib icmi delambecy
nim.

23GundembecyniCrishtnadeygalnunacuerp
nim. Nunu nañ lardoo dey rcyiiñ mi, biñ nu zu
dela lugaar.

2
Nunac faboor niÑgyoozh,ndeꞌnugruumbañden

1Anzir de ru na der gal nu nambecy gut nu nac
de cyi gal nu de coz a ̱ꞌ nap nu ricy der.

2Zaab ricy la der de cyi zeꞌ lat nu bicy der gal nu
ricy cyu ziꞌl mbecy nu yuꞌ gyishlombecy ii, nunu
lat nu bicy der coz nu rlagy nuras, yu nu riib ic
de yu a ̱ꞌ nap nu rded lo bi, yu nu rbic baloor ni de
mbecy nuwacsuub gyidag ni Ñgyoozh.

3Gazaꞌdeubnaguꞌdenmodnideyuzeꞌ tub tiem
par ich. Bicy den coz nu rlagy ub ziꞌl na. “O”mnii
den ni de coz cyi nu druu nañ lardoon, nu de coz
a ̱ꞌ nap nu druu nañ shcab ni den. Ndeꞌ nu yad ñi
nu cuic Ñgyoozh cashtig ily ni den gal nu cuicmi ni
deꞌ zir dembecy.

4Tees Ñgyoozh nac mi tub biñ nu tonaꞌ la rashni
lagy nunu tonaꞌ la rcaa lagymi de ub na.

5 Gulas de ub na na den gal nu na mbecy gut
nu nac de cyi nu bicy na. Tees tiem zeꞌ gal nu
bicy Ñgyoozh nu byabañ Crisht, niꞌ ziꞌl bicy mi
nu byabañ de ub na. Nu nac faboor nu ricy nu
Ñgyoozh de ub na, ndeꞌ nu gruumbañ den.

6 Orzeꞌ Ñgyoozh gyicy mi nu gyabañ den
tublaazh la nu Crisht, gun orzeꞌ gzub dun mi
gyibaa. Ni gyicy num der nu nac Jesucrisht.

7 Ni bicy mi gun orzeꞌ par lo gad lagy den nu
tonaꞌ la coz ily de faboor nim. Rad lagy na ndeꞌ nu
nac nu pcam de ub na nu nac Jesucrisht.

8 Gun Ñgyoozh bicy mi tub faboor num den nu
bloombañmi den nu nac nu ricy cup den consuel
lo Crisht. Walab nu ni bicymi nu nac de coz nu de
ub na bicy na, sinu ndeꞌ tub coz nu leew la bicy nu
Ñgyoozh de ub na.

9Walab nu nac de coz nap nu ricy den, ndeꞌ nu
gruu mbañ naa. Ndeꞌ nu walagy ñi nu gyicy zily
mbecy ub yu.

10 Gun de ub na nac naa mbecy nu psaꞌ lagy
Ñgyoozh. Bicy cub mi den nu nac Jesucrisht, gun
orzeꞌ gyicy den de coz nap nu bzu yem gulas nu
gyicy den.

Gyel ri zu nu ricy cup den nu nac Crisht
11 Ndeꞌ nu bicy der nu gyezaꞌ lagy ru nu gulas

a ̱ꞌ nac der mbecy ni Ñgyoozh. Guc der mbecy nu
walab mbecy Israeel nu nac gyitoo bel ni der. De
mbecy nu ca beey sircunsision cuerp ni mnii dey
nu de ru nac der mbecy nu sac beey sircunsision
cuerpni. Tees coz nu rzat dey, ndeꞌ coz nu ricy dey
nu cuerp ni ub ziꞌl yu.

12 Orzeꞌ bicy der nu gyezaꞌ lagy ru nu tiem zeꞌ
a ̱ꞌ nac der mbecy ni Crisht. A̱ꞌ nac der mbecy
guledz Israeel. Nunu trat nu bicy Ñgyoozh nu de
mbecy Israeel, ndeꞌ walab par de ru. Lat nu guꞌ
der gyishlombecy ii, ni wangad lagy der cyu nac
mi, nunu ni wancyish lo der nu cui mbañ ru.

13 Orzeꞌ ndeꞌ nu anzir nañ gal nu na nu zet zu
der lo Ñgyoozh. Tees na nu nac Jesucrisht, nu nac
nu pshu reñmi, ndeꞌ nu byagaab der lo Ñgyoozh.

14 Gun Crisht bicy mi nu byanap yuꞌ den nu
losaꞌn. Bicy mi nu de mbecy Israeel, gal nu de

mbecy nuwalabmbecy Israeel byac se tubnac ziꞌl
den. Ptily mi bzaa nu bzu gazel den.

15Orzeꞌ Crisht bicy mi nu byaꞌ lo de coz nu rnii
leey ni de mbecy Israeel. Gun lo cyup nac mbecy
bicy mi nu byac se tub nac ziꞌl mbecy cub nu nac
ubmi. Ni mod bicymi par nu chuꞌ gyel ri zu lat de
mbecy.

16 Nu nac nu gut Crisht lo cruuz, ndeꞌ nu bzaꞌ
lom de gyel chaꞌ ic nu yuꞌ lat rup nac la mbecy.
Nunu nu nac nu gut mi lo cruuz, ndeꞌ nu lo cyup
nac mbecy byac se tub nac ziꞌl yu, nunu bicy mi
nu byanap yuꞌ dey nu Ñgyoozh.

17 Orzeꞌ Crisht biid num de riidz ni gyel ri zu
lo dela mbecy: tant lo de ru nu na der gal nu na
mbecy nu zet zu lo Ñgyoozh, gal nu lo de mbecy
Israeel nu na gal nu nambecy nu yuꞌ gaab lom.

18Gun Espiriit Yon nim rbic mi nez nu gya rup
nac la den par lo Ñgyoozh nu nac Crisht.

19 Ndeꞌ nu de ru a ̱ꞌ nacaꞌ der mbecy yad, ni a ̱ꞌ
nacaꞌdermbecy nuwalabmbecy guledz, sinu nac
der mbecy gyibaa nu deꞌ zir de mbecy ni Ñgyoozh.
Bi nac der famil nim.

20De ru na der gal nu na tub yuꞌ nu zub too tub
simient. Zeꞌ simient zeꞌ, ndeꞌ de aposht gal nu de
yu nu mnii por cuen ni Ñgyoozh. Nunu Jesucrisht
namgal nuna gyitaꞌni simient nu ricy zir ñipresis
zeꞌ.

21Mizeꞌbiñnunac cyuubdutuub la cuerpni yuꞌ
zeꞌ. Bicyminudela lugaarni yuꞌ zeꞌnashñii losaꞌñ.
Orzeꞌ zaab rzup lañ gashtal gyac lañ tub yuꞌ yon
nim.

22 Bicy mi nu gazaꞌ de ru nash losaꞌ der par nu

gyac der tub yuꞌ nu rcyiiñ Ñgyoozh nu nac Espiriit
Yon nim.

3
Baly bicy yu riiñ ni Crisht lat dembecy nuwalab

mbecy Israeel
1Nu nac nu ndeꞌ, ya ̱ Baly, ri̱ pres nu nac Jesucr-

isht. Ri̱ pres nu nac nu blocyuuba ̱ de rumbecy nu
walabmbecy Israeel.

2 Tees de ru segur la bi neñ der nu Ñgyoozh dzi
nap mi. Ndeꞌ nu bduꞌm riiñ ya̱a ̱, gun nu ndeꞌ coz
nu cyiiñ par de ru.

3 Ñgyoozh briic mi nu gad lagya ̱ de coz nu bloo
ic mi nu gyicy mi. De ndeꞌ coz nu wangad lagy de
mbecy gulas. Ya̱ bi pca̱a̱ ñumiꞌ de riidz nu brica ̱ nu
gad lagy der.

4Na ornu syaꞌ der ñii, orzeꞌ gad lagy der de coz
nu ya̱ rad lagya ̱ ni Crisht. Ndeꞌ de coz nu wangad
lagymbecy gulas.

5 Ñgyoozh wancuic mi nu gad lagy ni tub la
mbecy de coz zeꞌ gulas, tees na Espiriit Yon nim
briic mi nu gad lagy de aposht nim gal nu de yu
numnii por cuen nim.

6Zeꞌ de riidz nuwangad lagymbecy zeꞌ, ndeꞌ nu
nacde riidznu sacni Crisht, coznu cuicÑgyoozhni
de mbecy Israeel, laabaꞌ ndeꞌ cuic mi ni de mbecy
nu walab mbecy Israeel. Orzeꞌ gac dey gal nu na
tub ziꞌl cuerp. Nunu de coz nu mnii Ñgyoozh nu
segur la gyicyminunac Jesucrisht, orzeꞌde coz zeꞌ
gazaꞌ dembecy nuwalabmbecy Israeel dugyiy ñi.

7 Ñgyoozh bduꞌm riiñ ya ̱a̱ nu gyicya̱ riiñ ni de
riidz zeꞌ mas rila wangyapa ̱ nu ni gyicy num ya ̱.
Mi zeꞌ bduꞌmñii ya ̱a̱ nu nac nu dzi coz ily ricy mi.

8 Ya̱ naca̱ mbecy nu gash zir zu par de mbecy
nu blaazhaꞌ zir gash zu nu yuꞌ lat de mbecy ni
Ñgyoozh. Mas ni, tees Ñgyoozh nap bicy num ya̱
ornubduꞌmriiñya̱a ̱nushaala ̱deriidznublaazhaꞌ
lañgyup sacniCrisht latdembecynuwalabmbecy
Israeel.

9 Bduꞌm de riiñ zeꞌ ya̱a ̱ nu gyicya ̱ nu gad lagy
dela mbecy ca na de coz nu bloo ic Ñgyoozh nu
gyicy mi. Nese gulas tonaꞌ la wangad lagy de
mbecy de coz nu bloo ic Ñgyoozh zeꞌ. Nunu laab
mi psaꞌ lagymi dela coz.

10 Ni bicy mi, gun orzeꞌ dela mbecy nu riib ic
gyibaa gad lagydey lanade lo la shcabnimnunac
dembecy ni Crisht.

11 Ñgyoozh, ni bicy mi ñii, gun ndeꞌ coz nu nil
rlagymi nu gyicymi nese nu bzub gyiꞌ tiem. Orzeꞌ
briib mi ñii ic Shuaan den Jesucrisht nu gyicy mi
ñii.

12 Orzeꞌ nu nac Crisht rila wadzib lagy den
nu gyechaꞌn lo Ñgyoozh. Nunu wadzib den nu
gyechaꞌn lom nu nac consuel nu ricy cup na lom.

13Ndeꞌ nu ya̱ rnishba̱a̱ lo der nu cueꞌ shiꞌñ der
baloor nu nac nu rzac zi ̱ nu nac de ru, gun de nu
rzac zi̱ ii, nii coz nap par de ru.

Crisht rcam dembecy
14Nunac de nu ndeꞌ, orzeꞌ ya̱ rzu tiba̱ lo Ñgyoozh

Uz den.

15 Orzeꞌ lo Ñgyoozh bruu nu la dela de mbecy
nim: de yu nu yuꞌ gyibaa, gal nu de mbecy nu yuꞌ
gyishlombecy ii.

16 Ya̱ diña̱ lo Ñgyoozh, Uz den, nu cuic mi faboor
cyit na nim ni der, faboor lily nu gruu lat zañ de
faboor cyit nanuricy cupmi. Nunu faboornucuic
mi zeꞌ, ndeꞌ nu gyicymi nu cyiiñ der, nunu cuicmi
fers ni der nañ lardoor nu nac Espiriit Yon nim.

17Nunu diña̱ lom nu Crisht cyiiñ mi nañ lardoo
der nu nac nu ricy cup der consuel lom. Orzeꞌ de
ru zaab fert zir ca der Ñgyoozh.

18 Gun orzeꞌ gad lagy dela mbecy ni Ñgyoozh
nu tonaꞌ la coz ily rca Crisht dey. Gyel rca nim,
ndeꞌ nañ gal nu na tub coz nu blaazhaꞌ la she, nu
blaazhaꞌ la tuñ, nu blaazhaꞌ la gyi, nu blaazhaꞌ la
gya.

19Rdiña̱ lomnugad lagydernu rcamde ru. Tees
par de nu ndeꞌ tonaꞌ la coz ily, ndeꞌ nu wagagyee
shcab ni der nu gad lagy ru. Rlagy ñi nu gad lagy
der nu rcam de ru, gun orzeꞌ gyicy cup zaꞌ la der
Ñgyoozh.

20 Orzeꞌ na rlagy ñi gyabic den gyel mbecy ni
Ñgyoozh. Mi zeꞌ biñ nu gac gyicy coz ilyaꞌ zir gazeꞌ
de coz nu rdiñ na lom, nunu coz ily zir ricy mi
gazeꞌ de coz nu rnii too den. Gyicy mi ñii nu nac
demod nu ricy mi nañ lardoo den.

21 ¡Orzeꞌ dela mbecy ni Crisht rlagy ñi nu gyabic
dey gyel mbecy ni Ñgyoozh nu nac Jesucrisht tub
la, nunu dub laa tiem! ¡Laab ni gac ñii!

4
Tub ziꞌl nac den nu nac Espiriit Yon ni Ñgyoozh

1 Ndeꞌ nu ya ̱, tub mbecy nu ri pres nu nac
Shuaan den Jesuuz, rnishba̱a ̱ lo der nu chesa
der gal mod nu rlagy ñi nu chesa mbecy nu bzu
Ñgyoozh nu gac nim, gun ni bicy mi num der.

2 Guc der mbecy nu ricy gyel gyidz ni. Guc
der mbecy gugy na. Nunu guc der mbecy pase̱z.
Gugyee tub, gugyee tub ziꞌl der lo losaꞌr nu nac nu
rcar yu.

3 Bloo lo der nu dub laa tiem tub ziꞌl gac der
nu losaꞌr. Gun ndeꞌ coz nu druu lo Espiriit Yon ni
Ñgyoozh, nunumi zeꞌ locyuubmi der nu nap chuꞌr
nu de losaꞌr. Orzeꞌ nu ndeꞌ gyicy ñi nu tub ziꞌl nac
der nu losaꞌr.

4 Gun dela mbecy ni Crisht nac dey se tub ziꞌl
cuerp. Nunu zu tub zi Espiriit Yon ni Ñgyoozh.
NunuÑgyoozh bzumde ub na nu gac naa nim, gun
orzeꞌ tub ziꞌl mod nu grish lon lo de coz nu yad par
lo.

5Zu tub zi Shuaan den Jesuuz, nunu tub zi mod
nu gyicy cup den consuel lom, nunu tuubaꞌ zimod
nu gzu nis na.

6 Zu tub zi Ñgyoozh, Uz dela de ub na. Nunu riib
ic mi dela den. Nunu ricy mi riiñ nim nu nac dela
den. Nunu rcyiiñ mi nañ lardoo dela den.

7 Tub ga la den guud riiñ nu cyiiñ den nu gyicy
na dub gal mod nu rlagy Crisht nu cuic mi.

8Ndeꞌ nu lat de riidz ni Ñgyoozh rniiñ:
Ornu gup mi gyibaa, orzeꞌ ya num de losaꞌ yuum

pres.
Nunu leew la briic mi coz ni dembecy nim.
Ni rniiñ lat de riidz ni Ñgyoozh.

9¿Lac yaruu riidz nu gupmi zeꞌ? Ndeꞌ yaruuñnu
bet mi gyishlombecy ii loga la.

10Laab biñ nu bet gyishlombecy ii, laabaꞌmi zeꞌ
gupmi gashtal zeꞌnublaazhaꞌ zir nugyani debaa,
gun orzeꞌ dutuub la zum.

11Nunu laab mi zeꞌ bicy mi nu la be dey gac yu
aposht. Zeꞌ la be gaꞌ dey gac yu yu nu nii por cuen
ni Ñgyoozh. Zeꞌ la be gaꞌ dey gac yu yu nu shaal de
riidz nu sac nim. Zeꞌ yuꞌ gaꞌ dey nu gac yu yunuña
de mbecy nim. Nunu laab de yu zeꞌ nac yu yu nu
rlyuu ni mbecy nim.

12 Ni mod bzu lily mi de mbecy nu nac nim,
par nu gyicy dey riiñ nim, gun orzeꞌ gyicy dey nu
gyafert zir dembecy ni Crisht, de yu nu nac cuerp
nim.

13Gun orzeꞌ gyac den mbecy nu gyicy cup con-
suel lo laabniꞌ ziꞌl coz, nunugacdenmbecynugzu
tub ziꞌl shcab nu nac Jesuuz, Iꞌñ Ñgyoozh. Ni mod
orzeꞌ gac denmbecy nu bi gul shcab ni. Gun orzeꞌ
gac den tub nacmbecy nu gal gaa la na nu Crisht.

14Gun cueꞌ nu gac naa gal nu na yu nguzh, gun
de yu nguzh a ̱ꞌ biigy la dza shcab ni dey. Nunu na
dey gal nu na doob nu rneꞌ bi par re par ii la. “O”
rnii deyni la ziꞌl riidz rguunurnii dembecy a̱ꞌnap.
De mbecy a ̱ꞌ nap zeꞌ ricy dey nu radza mbecy nu
nac de gyel rguu nu rboo ic dey.

15 Tees nap zir nu gnii den nu riidz nu rishli nu
gabe nu dzi rca den losaꞌn, gun orzeꞌ gal shcab ni
den gashtal gyac lanmbecynuna gal nunaCrisht.
Orzeꞌmizeꞌnamgal nuna too cuerp. Zeꞌdembecy
nim na dey gal nu na deꞌ zir lugaar ni cuerp zeꞌ.

16 Orzeꞌ nu nac Crisht dela lugaar ni cuerp zeꞌ

nap nash losaꞌñ. Nap nash ñii dela lugaar zeꞌ nu
ñgyiid ñi nu losaꞌñ. Nunu ornu tub ga la lugaar ni
cuerp nap ricy ñi riiñ, orzeꞌ dutuub la cuerp galy
ñi nunu gyanap ñi nu nac nu dembecy rca tub rca
tub ziꞌl dey losaꞌy.

Mod cub nu cyiiñ den nu nac Crisht
17 Orzeꞌ nii tub coz nu ne̱e̱ lo der. Nii tub riiñ

nu du̱ꞌ yaa der nu nac Shuaan den Jesuuz: nu cueꞌ
gaꞌ chesa der gal nu rded de mbecy nu a ̱ꞌ yuꞌ lo
Ñgyoozh. Gun de yu zeꞌ rded yu ca na la nu rnii
shcab ton ni dey.

18Byoownañshcabni dey. Reñaꞌmodrcyiiñdey
parmod nu druu lo Ñgyoozh, gun shtee dey nu nac
nu gut shcab niy.

19Bicy cyig too dey, nunu gutib ic bis dey. Nunu
ric la añ ni dey nu gyicy yu de lo la coz a ̱ꞌ nap.

20Teesderuwalabnimodpsyaꞌder loCrishtpar
nu chesar.

21 Sinu de ru rishli güeñ der de riidz nu zaab nu
nac mi. Nunu de ru psyaꞌ der lom ca na de coz
rishli.

22Rlagyñinuneꞌderdemodnubicy runugusar
gulas. Gun gulas guc der mbecy bdunu nu nac de
coz a̱ꞌ nap nu dzi bzaab lagy der lo. De nu ndeꞌ
bguuñ de ru gulas.

23 Tees na, de ru rlagy ñi nu gyicy cup ru tub
shcab cub, nunu rlagy ñi nu gyicy cub der nañ
lardoor.

24Orzeꞌ rlagyñi gyac der tubmbecy cub, dub gal
mod nu psaꞌ lagy Ñgyoozh. Orzeꞌ rabee nu ni na
der nu nac nu ricy ru mod nu seꞌñ, mod nu rlagy
Ñgyoozh. Ricy der mod nu rishli.

25Orzeꞌ ndeꞌ nu na cueꞌ gaꞌ guu der losaꞌr, sinu
tub ga la der niir riidz nu rishli lo losaꞌr, gun dela
den nac naa reñ ga la lugaar ni tub ziꞌl cuerp.

26Benu chaꞌ ic der, orzeꞌ cueꞌ shet ic der nu gyicy
ñi nu gyicy ru cyi. Cueꞌ chaꞌ ic der dub laa dzi.

27Cueꞌ cuic der lugaar ni nuras.
28De yunu ricy gubaan, rlagy ñinu checay ni fis

zeꞌ. Orzeꞌ rlagy ñi gyicy yu riiñ. Gyicy yu riiñ nap
nu shic yu, gun orzeꞌ rusub ñuu tiñ nu cuic yu ni
yu nu ricy falt ñi ni.

29 Cueꞌ grib riidz a ̱ꞌ nap ruꞌ der, sinu du ub riidz
nap la nii der. Nii der riidz nu locyuub ñi mbecy.
Nii der gal mod nu rlagy ñi. Nii der de riidz nu
gyicy ñi coz nap nu dembecy nu zuub gyidag.

30 Cueꞌ gyicy der nu gyicy shni Espiriit Yon ni
Ñgyoozh. Gun nu nac nu ricy cup der Espiriit Yon
zeꞌ gabenunacdermbecyniÑgyoozh gashtal ornu
shuub dzi nu wagyubaꞌ ic cyi der.

31 Bloo der dela bis nu guti nañ lardoor. Blaa
yaa der nu rgyiiñ lagy ru lo de coz nu ricy ru nañ
lardoor. Cueꞌ gazi lagy der. Cueꞌ cush ti der nu gyel
rzi lagy. Ni cueꞌ gab zi der losaꞌr. Ni cueꞌ gyicy der
ni tub la coz a ̱ꞌ nap.

32Gucdermbecy gugyna,mbecy pase̱z nu losaꞌ.
Nunu bicy sulagy tub, bicy sulagy tub ziꞌl der ni
losaꞌr, gal nu Ñgyoozh bicy sulagyaꞌm ni de ru nu
nac Crisht.

5
Mod nu rlagy ñi nu rcyiiñ de mbecy nu nac iꞌñ

Ñgyoozh

1 De ru rlagy ñi gyicy der gal nu ricy Ñgyoozh
como nac der iꞌñmi nu dzi rcam.

2Bicy der gal nu ricy mbecy nu dzi rca losaꞌ gal
nu bicy Crisht num de ub na. Gun Crisht rcam de
ub na nunu pshet ic mi nu gucmi gun nu nac den.
Orzeꞌ coz nu bicy mi, ndeꞌ nañ gal nu na tub coz
zguul par lo Ñgyoozh.

3 Orzeꞌ de ru, como nac der mbecy ni Ñgyoozh,
orzeꞌ rila cueꞌ cuic der mod ni mbecy nu griib dey
gyidza too der. Cueꞌ nii dey nu ca na tub der ral ru
losaꞌr nuwanchelaar, gun cueꞌnu riib deyni tub la
cyi bag nu ni na too der. Nunu cueꞌ nu nii dey nu
ca na tub der ye rzac ru lo la coz.

4Cueꞌnii der riidz bag, ni riidz ton, ni de riidznu
gat loon niin. Gun de nu ndeꞌ riidz nu a ̱ꞌ yad ñi nu
nii den. Nap zir nu niin de riidz nu gric na gras ni
Ñgyoozh.

5 Tees bi rad lagy der nu cyu ziꞌl mbecy nu ral
losaꞌ nuwanchelaa, o cyu ziꞌl mbecy nu ricy ca na
tub cyi bag nu ni na, o cyu ziꞌl mbecy nu ye rzac lo
de coz, (gun ndeꞌ tub ziꞌl nañ nu nu driib zily dey
nab), orzeꞌ ni tub la de yu zeꞌ wac zac dey lo gyel
gubier ni Crisht gal nu Ñgyoozh.

6 Cueꞌ zaan der nu guu mbecy ru nu de riidz
wacyiiñ, gun tub zi la par nu nac nu ndeꞌ, Ñgyoozh
cuic mi cashtig ni de mbecy nu wacsuub gyidag
nim.

7Orzeꞌ rila cueꞌ gac nu der mbecy nu ni ricy zeꞌ.
8De ru gulas na der gal nu na mbecy nu yuꞌ zeꞌ

nu cow. Tees na na der gal nu nambecy nu yuꞌ zeꞌ
nu yuꞌ yaa par nu nac nu nac nu der Shuaan den
Jesuuz. Orzeꞌ bicy der gal mod nu yad ñi nu gyicy

mbecy nu yuꞌ zeꞌ nu yuꞌ yaa.
9Gun zeꞌ nu yuꞌ yaa, zeꞌ druu de lo la coz nap, de

lo la coz nu seꞌñ, nunu de lo la coz rishli.
10Orzeꞌ bicy der nu gad lagy ru la na coz nu gyet

lagy Shuaan den Jesuuz.
11 Rila cueꞌ gash der mod ni de coz wacyiiñ nu

gyicy der gal nu ricy de mbecy nu yuꞌ zeꞌ nu cow.
Nap zir nu gyicy der nu gruu zac de coz zeꞌ zeꞌ nu
yuꞌ yaa, gun orzeꞌ gabe nu de ndeꞌwalab coz nap.

12 Gun gashtal gat lo lan ornu gniin de coz nu
ricy dey ngach.

13Tees ornu de coz zeꞌ gruu zac ñi zeꞌnu yuꞌ yaa,
orzeꞌ naal la gabe la nañ.

14 Gun yaa gyicy ñi nu gabe dub gal la na dela
coz. Ndeꞌ nu rnii dey:
De rumbecy nu bi gut briish yaa.
Bruu der lat de añ.
Orzeꞌ Crisht lyuum yaa lor,
rnii dey.

15Orzeꞌ ndeꞌ nu bzu der cuidad lac mod chesar.
Cueꞌ gyicy der gal nu ricy mbecy ton nu wagad
lagy, sinu bicy der gal nu ricy mbecy nu yuꞌ shcab
ni.

16Orzeꞌ cueꞌ zaan der nu nit lo tiem, sinu ornu
gad mod bicy der riiñ ni Crisht, gun tiem nu yuꞌn
na, nii tub tiem nu tonaꞌ la shiñ ricy mbecy.

17 Cueꞌ gac der mbecy ton. Sinu byub der mod
nu gad lagy ru ca na de coz nu rlagy Shuaan den
Jesuuz.

18 Cueꞌ gzugy der, gun ndeꞌ gyicy ñi nu gnu der.
Lugaar nu gyicy der ndeꞌ, orzeꞌ nap zir pshet ic
der nu gyub ic zaꞌ la Espiriit Yon ni Ñgyoozh nañ
lardoor.

19Ornu nii nu der de losaꞌr, orzeꞌ zat der de riidz
nim, gal nu de cant nim, nunu gul der de riidz
nu druu lo Espiriit Yon nim. Orzeꞌ biil der, nunu
byabic der gyel mbecy ni Shuaan den Jesuuz nu
dutuub la lardoor.

20Dub laa tiem briic der gras ni Ñgyoozh Uz den
nunacdela coz, gunnacnaambecyni Shuaanden
Jesucrisht.

Mod nu gyicy dembecy ni Crisht nu famil niy
21 “O” mnii der ni losaꞌr nu nac nu rca lagy der

lo Crisht.
22Derubiñmñaa rlagyñinu “O”nii derniñgyeer

gal nu ricy der nu Shuaan den Jesuuz.
23Gun de yu gyeey riib ic yu de ru biñ mñaa nu

nacmñaay gal nu Crisht riib icmi delambecy nim.
Niꞌ ziꞌl Crisht nac mi biñ nu rboo mbañ de mbecy
nim, de yu nu nac cuerp nim.

24 Gun gal nu de mbecy nim “O” rnii dey nim,
orzeꞌ niꞌ ziꞌl de ru biñmñaa nu zu ñgyee rlagy ñi nu
“O” nii der nu nac dela coz nu nii ñgyeer.

25Nade ru yu gyeey, pca dermñaar gal nu Crisht
pcam de mbecy nim, nunu pshet ic mi nu gut mi
nu nac dey.

26Ni bicy mi, gun orzeꞌ zu chum dey nu gac yu
mbecy nim. Bdiib mi cyi dey nu nac de riidz nim
gal nu nu nac nis nu winis dey.

27 Gun ornu gyash mi dey, orzeꞌ bi byac dey
mbecy lily na, mbecy nu sac ni tub la falt ni. Orzeꞌ
gacdeymbecynubzuchumnugacnim. Nunugac
deymbecy nu sac cyi.

28Orzeꞌ gal nudeyugyeey rashni lagydey cuerp
niy. Orzeꞌ niꞌ ziꞌl mod rlagy ñi nu ca deymñaay. Yu
nu rcamñaa, orzeꞌ niꞌ ziꞌl rcay ub yu.

29Gun ni tub la mbecy wagazi lagy yu lo cuerp
niy, sinu rgoow yuñ nunu ricy cuidad yuñ, gal nu
ricy Crisht nu dembecy nim.

30Gun de mbecy nim nay gal nu na cuerp ni ub
mi. Nunu de ub na nac naa tub ga lugaar ni cuerp
zeꞌ nim.

31 “Ndeꞌnude yu gyeey zeeñ yuuz yununu zeeñ
yu ñaay par nu gyatublaazh yu numñaay. Orzeꞌ lo
rup laa dey yac yu se tub zi mbecy.”

32Orzeꞌ ndeꞌ tub riidz ily nu wagac gyet lag nap
de mbecy cuen. Tees ya̱ rzata̱ Crisht nu de mbecy
nim ornu rne̱e̱ ndeꞌ.

33Mas lac ruꞌ, tees tub ga la der rlagy ñi nu ca
dermñaar gal nu rcar ub ru. Nunu de ru biñmñaa
rlagy ñi nu ca lagy der lo ñgyeer.

6
1De ru yu feñ, bzuub gyidag der ni de mbel nir

par nu nac der mbecy ni Shuaan den Jesuuz, gun
ndeꞌmod nu rlagy ñi.

2 Gun coz loga la nu mnii Ñgyoozh nu gyicy na
par nu gyiyeeñ nap na, ndeꞌ nu: “Pca lagy der lo
uz ru, nunu pca lagy der lo ñaar,

3 gun orzeꞌ nap zu lagy der nunu tuñ tiem cyiiñ
der gyishlombecy ii”, na Ñgyoozh.

4De ru mbecy gush, cueꞌ gyicy der nu chaꞌ ic de
iꞌñ ru. Nap zir nu nap guul der de yu nguzh nir.
Pshuu nu der yu, nunu blyuu der ni dey dub gal
mod nu rlagy Shuaan den Jesuuz.

5 De ru mbecy nu nac moz por fers la, bzuub
gyidag der ni mbecy nu nac patro̱o̱ nir gy-
ishlombecy ii. Ni bicy der lat nu rca lagy ru loy,
nunu lat nu rdzib lagy ru. Nunu bicy der ñii nu
dutuub la lardoor gal mod nu ricy der de coz ni
Crisht.

6 Bicy der ñii, tees walab tub lo ziꞌl ornu zu ziꞌl
yu rgüiiy lo der, par nu gyet lagy yu coz nu ricy ru,
sinu nu dutuub la lardoo der bicy de coz nu rlagy
Ñgyoozh, como nac der mbecy nu ricy coz nu rnii
Crisht.

7Orzeꞌ nap zu lagy der bicy der de riiñ zeꞌ. Bicy
der ñii par riiñ ni Shuaan den Jesuuz. Cueꞌ gyicy
der ñii par riiñ ni mbecy ziꞌl.

8Tees bi neñ der nu tub ga lambecy,mas nac yu
mbecynu zupatro ̱o̱ ni, omasnac yumbecynu sac
patro ̱o̱ ni, tees Shuaan den Jesuuz gyabic mi i dey
dub gal nu na coz nap nu bicy yu.

9Na de rumbecy nu nac patro ̱o̱, niꞌ ziꞌl nap bicy
nu der de mbecy nu nac moz ni der. Nunu cueꞌ
chiib ru dey. Bicy der nu gyezaꞌ lagy ru nu Shuaan
den Jesuuz, biñ nu zub gyibaa, riib ic mi rup nac
la der, nunu mi zeꞌ walab nu reñ ga la mod gyicy
mi nu tub gambecy.

De suun nu briic Espiriit Yon ni Ñgyoozh par nu
chucoon

10Na der bicy na, bicy der nu gac ru mbecy fert
nu nac nu rcyiiñ nu der Shuaan den Jesuuz, gun
mi zeꞌ cuic mi fers ily nu ricy cupmi ni der.

11 Bzu lily der nu dela suur nu cuic Ñgyoozh nu
chucooder, gunorzeꞌ gzu fert der ornunuras chay
contr ni der nu gyel rguu niy.

12Gunwalabnuyuꞌdennu chan contr nimbecy
nu nac losaꞌ mbecy na, sinu nu chan contr ni de
nuras a̱ꞌ nap nu rded lo bi. De yu zeꞌ ricy yu
mandaar nunu riib ic yu gyishlombecy cow ii.

13 Ndeꞌ nu gush der dela suu dañ ru nu rbic
Ñgyoozh, gun orzeꞌ gagye der ornu shuub tiem nu
dzi coz ily gzac der. Na ornu lazh gzu lily der dela
suu dañ ru, orzeꞌ gzu fert zir der.

14 I mod bicy der par nu gzu fert ru. Mnii der de
riidz nu rishli, gun nu ndeꞌ nañ gal nu na sinch nu
ri nañ der. Nunu cueꞌ gyicy der cyi, gun orzeꞌ na
der gal nu na mbecy nu ca tub gyiib lyush par nu
soow ñiy.

15 Bzu lily der nu cha shaal ru riidz nu sac ni
Crisht, de riidz nu gyicy nu nap chuꞌ dun Ñgyoozh.
Gun benu ni, orzeꞌ na der gal nu na tubmbecy nu
ca gyiꞌ gyidlab.

16 Zeꞌ tuubaꞌ coz, ndeꞌ bicy cup der consuel lo
Crisht, gun orzeꞌnader gal nunambecynu zu yaa
tub gyiib she par nu soow yu dutuub la cuerp niy.
Gun, ornu zeed nuras boo too der, orzeꞌ gyuñ nu
nac gyiib zeꞌ.

17 Briish lo der nu gruu mbañ ru, gun orzeꞌ na
der gal nu na tubmbecy nu zub cyug too. Zeꞌ riidz
ni Ñgyoozh, ndeꞌ nañ gal nu namandzicy. Ndeꞌ coz
nu rbic Espiriit Yon ni Ñgyoozh ni der.

18 Nunu cueꞌ checa der nu nii nur Ñgyoozh.
Mnishbaa der lom, nunu bdiiñ der lom dub laa
tiem dub gal mod nu rnii Espiriit Yon nim nañ
lardoo der. Bzu der altant. Nunu cueꞌ shiꞌñ der
baloor. Orzeꞌmnii nu der Ñgyoozh par nu nac dela
mbecy nim.

19 Nunu niꞌ ziꞌl bdiiñ der lo Ñgyoozh nu nac ya ̱,
gun orzeꞌ cuic mi de riidz nu rlagy ñi nu ne̱e̱, gun
orzeꞌ ya̱wadzib la ̱nune̱e̱ ñii, gun orzeꞌ ya ̱ grica̱ nu
gad lagy de mbecy ni de riidz nu sac ni Crisht, de
riidz nu wangad lagy dembecy gulas.

20OrzeꞌÑgyoozhbzuunezmiya̱nucha shaala ̱de
riidz zeꞌ por cuen nim. Nunu par nu nac nu ricya̱
ndeꞌ, ndeꞌnu ri ̱pres na. Orzeꞌbdiiñ der loÑgyoozh,
gun orzeꞌ rila wadzib la ne̱e̱ de riidz zeꞌ.

Baly nii nuy dey ñgyoozh
21Orzeꞌ bicy na Tíquico nu dzi rcaan, yu zeꞌ cyid

nuy raso̱o̱ ne̱ lo der, gal nu de riidz ni de coz nu
ricya ̱. Yu zeꞌ nac yu tubmbecy nu tonaꞌ la ricy paa
nu de riiñ ni Shuaan den Jesuuz.

22Ndeꞌ nu ya ̱ zuu neza̱ yu nu cyid yu lo der, gun
gniiy lacmod rzac de ̱. Orzeꞌ nimod cuic yu baloor
ni der.

23OrzeꞌÑgyoozhUz den gal nu Shuaan den Jesu-
crisht gyicy mi nu cheti ri añ ni dela de bicy na,
nunu gyicymi nu ca den losaꞌn lat nu ricy cup den
consuel lom.

24 Nunu nap gyicy nu dem dela mbecy nu rca
Shuaan den Jesucrisht tubmod nu rila wayeca.

